
J a k o b a  E r r e k o n d o

GURE JENDARTEAREN ur-aparretako bizi-mailari eus-
teak guda besterik ez dakargu. Energia premia gero eta
harroagoak asetzeko, dagoen tokian dagoela, lapurtu
eta ekartzen dugun petrolio upela etxeko atari aurrean,
muturrean lehertuko zaigu. Gerra gorria. Energia pre-
mia apaltzea eta bertan sortzea da irtenbide bakarra.

Europan XX. mendeko lehen erdiko gerrateen
ondorengo erregai eskasiari aurre egiteko gasogenoa
zabaldu zen. Petroliorik ezean, gasolio eta gasolina
gabezian, gai solidoak erreaz ibiltzen zen motorra
zen gasogenoa. Ikatza, egurra, eta abar erreaz sortu-
tako gasak mugitzen zituen automobilak, kamioiak,
traktoreak... baita geurean ere. Nork ez du ikusten
hor gure basoa? Erregai onena, garai batean sutegie-
tan ere ospe handia zuen txilar-ikatza omen zen.
Tamainagatik ez da ikatza izango, iduria baizik. Bere
egurra erregosi eta iduri bihurtzeko txilar handiena,
lau metrotik goitikoa, txilar zuria da, Erica lusitanica.  

Oraintxe loretan da txilar zuria, ohikoa baino lehe-
nago. Otsaileko lora abenduan. Gaur, urte berriko
lehen eguneko ibilaldian, lore lagun asko topatu diz-
kiot txilarrari, ia denak aurreratuta, eguraldi epelaren
altzoan: oroilorea (Myosotis lamottiana), zaingorria
(Geranium robertianum), Veronica persica (basadutea ote
dena?), ote beltza (Ulex minor), hirusta gorria (Trifo-
lium pratense), txikoria-belarra (Taraxacum praestans),
Polygala vulgaris, basa bitxilorea (Bellis perennis), esne-
belarra (Euphorbia helioscopia) eta abar.

Negu berrian udaberriaren emana topatu dudan
honetan perretxikotan nenbilen, esnegorritan (bakan
batzuk) eta gibelurdinetan (mordoxka polita). Gibe-
lurdinen adiskide haritz amerikarrean (Quercus rubra)
indarrean ari zen mokoka har eta beldar bila okil
gosekila. Udaberriko musika. Esnegorriaren lagun
insignis pinuan (Pinus radiata) beste gose bat asetzen
zen, prozesionaria edo pinu beldarrarena (Thaumetopo-
ea pityocampa). Aurten aspaldiko urtetako beldar-habia
gehiena, desdetxa, ikusten da. Aurreko
batean, ohaide batek adar muturretan
zetazko habiak dir-dir ikusita, pinuaren
loreak ote ziren galdetu zidan. Negu
berri, udaberri bete.

Negu berri on

Neguroko erretolikarekin nator. Ez bainaiz bereha-
lakoan etsitzen duen horietakoa. Urte amaierako solsti-
zioa, egun motzenak amaitu direla ospatzera joan naiz
Bilbora. Arte Ederretako Museo ederrean dauden Jose
Maria Ucelay margolari bermeotarraren kolore izokin-
karako lainoak dituzten bi margolanak ikustea zen
ospakizuna. Hor atera naiz museotik, pozik. Eta
museoa inguratzen duten platano (Platanus x hispanica)
galanten aldamenean horra miseria. Argazkiko espaloi-
ko platanoak eta bere lagunak inausi zituen alubitaren
batek, udazkenean. Eta negu gozoan puja berria, kimu
berriak eman ditu. Neguari aurre egiteko jasotako erre-
serbak xahutu arazi eta kimuak neguak erreko ditu.
Erruki dut platanoa. Alde ederrean daude
atzeko platanotzarrak, oraindik hostoak
udazkeneko koloreei emanak. Bilbon. Tris-
kantza berdina toki gehiagotan ere ikusi
dut. Gehiegitan.     

Beldar-habiak pinuan.


